
Казан
Ш. Рәкыйпов очеркларында халык иҗаты элементлары
Язучы иҗатының фольклор белән бәйләнеше хупланырга тиешле хасият. Шулай булуы табигый дә. Чөнки һәр әдәбият халык иҗатыннан башлана. Нәкъ менә шунда теге яки бу милләтнең үткәне, тарихы, яшәү рәвеше, идеаллары, күңел дөньясы, омтылышлары, дөньяны үзенчәлекле күз алдына китерүе чагылыш таба. Әкиятләр, мәзәкләр, мәкаль-әйтемнәр, бәетләр һәм башка жанрлар язма әдәби әсәрләргә дә халыкчанлык рухын бирүдә бик әһәмиятле роль уйныйлар. Шуңа күрә фольклорны милли компонент буларак куллану халык рухын, аның яшәешен сурәтләгән әсәрләрдә мөһим чара буларак карала. Фольклоризмнар әсәрнең идея-эстетик үзенчәлеген арттыра, аның телен баета, әсәрне тагын да реальрәк итә, геройларның психологиясен, характерын тагын да тирәнрәк ачарга мөмкинлек бирә. 

Халык иҗатында “чынбарлык концепциясе тормышка ашырыла”(1. 228), - дигән фәнни караш бар. Биредәге “чынбарлык” сүзенә игътибар юнәлтәсе килә. Эзтабар язучы Ш.Рәкыйпов та аңлы рәвештә халык иҗатына мөрәҗәгать итә һәм бу юкка түгел. Сурәтләүдә чынбарлыкка ирешүнең отышлы алымы итеп әдип еш кына халык мирасының иң актив, җитез жанрларыннан әйтемнәрне, мәкальләрне уңышлы куллана. Бу жанрларның зур мәгънәләрне тар мәйданда бирү хасияте аеруча мөһим. Ә очерк – нәкъ менә җитез, актив, кыска язуны сорый торган жанр. Кыскалык фикерне тыгыз, әмма күп сыйдырышлы итеп язу ярдәмендә ирешелә. Аның очеркларын укыган һәр кеше аларда, иң әүвәл, нәкъ менә кирәк урында отышлы кулланылган әйтем һәм мәкальләрьгә игътибар итми кала алмый. Ш.Рәкыйпов очеркларында әйтемнәр эстетикасы аерым бер игътибар таләп итә.
“Мәңге сакларга!” очеркы герое Гази, Плетцензее төрмәсендә өстәлдә усал ерткычтай теш ыржайтып, үлем әчесе белән тартышып кулларын йодрыклаган, аякларын җыерган, бөтен гәүдәсе кара күмергә әверелгән җирәнгеч һәм коточкыч алман кешесе мәете каралып ятканын күргәч, болай дип уйлый: “Халыкта эткә этләрчә үлем дигән мәкаль бар” (4, 125). Немец солдатының калдыкларын шул кыяфәттә күрү татар батырында шундый уйлар кузгата. Монда хисси тәэсир ясауда, тиешле бәяне бирүдә төгәллеккә һәм кыскалыкка шулай ирешелә. “Кайту” очеркында шифаханәдә дәваланып яткан Хәсән Заманов эш эшләп, эшкә өйрәнеп, төрле авыр хезмәттән дә курыкмый үткән балачагын исенә төшереп: “Күҗәкә малайлары, сабанда сайрашмасаң, ындырда ыңгырашырга туры киләчәген белеп үсәләр” (4, 149), - дип уйлана. Сугыш аркасында үзе эшләгән заводларның тукталып калганын уйлап, намуслы хезмәт итүче буларак, болай фикерли: “... технология сакланмыйча әштер-өштер башкарылган эш, без капчыкта ятмаган шикелле, барыбер тишеп чыгачак бит ул” (4, 150). Алда әтелгәнчә, Заманов исеменә җибәрелгән герой исеме бирелү турындагы фәрман һәм Кызыл Йолдыз ордены, Саманов фамилиясе белән буташтырылып, чын иясен озак еллардан соң гына эзләп таба. Мондый хата аяныч, әлбәттә. Әмма Х.Заманов моңа халык акылы белән карый. “Каләм белән язганны балта белән дә юна алмассың, дип тикмәгә генә әйтмәгәннәр шул!” (4, 155), - дигән гыйбарә аңа күпмедер күңел тынычлыгы китерә. Югыйсә, бу хакта озын-озак итеп сөйләргә, зарланырга, кемнәргәдер ачу белдерү юлыннан да китәргә мөмкин булыр иде. Әмма автор, геройның холкына туры китереп, батырлыкның үзен теләсә нинди бүләкләрдән дә өстен итеп каравын шушы кыскалык белән белдерә. Мондый мәкаль белән без “Сагынулы очрашу” очеркында да очрашабыз. Анда да ул рәсми кәгазьләрнең, бик тә җайсыз шартларда язылып, хата китү очракларына бәйле рәвештә куллана. Халыкта кулланылган әнә шундый акыл-тәҗрибә тупламыннан гыйбарәт булган ул сүзләр аның геройларының күбесенә төрле хәлләргә һәм күренешләргә үз вакытында һәм дөрес бәя бирергә ярдәм итә. Әйтик, пычрак изеп, фашист сизмәсен өчен тәмәке дә кабызмыйча, баткан машиналарны, пушкаларны этеп, снаряд, патрон әрҗәләрен җилкәдә ташый-ташый азап кичерүләрен искә алып, “Юл газабы – гүр газабы диләр” (3, 160) дип куюы очерк героена авырлыкларга фәлсәфи карау мөмкинлеген бирә. Юлында очраган үзйөрешле немец орудиеләрен күреп, рус халык әйтемен исенә төшерүе дә шушы хезмәтне үти: “керән ачы тормадан татлы түгел бит – барыбер корыч аҗдаһа инде алар” (1, 161) дигән нәтиҗә ясап, сугышчы дошманның дошман булуын тагын бер тапкыр аңлавын ныгытып кына куя. “Егет сүзе” очеркы да әйтемнәргә бик бай. Себердә төпләнеп калган безнең як татарларының сөйләме башка милләттәшләребезнекеннән әлләни аерылып тормавын күрсәтү ягыннан кулай саналган әйтемнәр кеше яшәешенең төрле мизгелләренә кагылышлы. “Егет сүзе бер булырга тиеш” (5, 112), - дигәннәр татарлар Себергә күченеп барганда. “Егет кешегә җитмеш төрле һөнәр дә аз” (5, 112) – очерк герое Әхмәтне әтисе шулай тәрбияли. “Чаналап түгел, чамалап сөйләргә кирәк шул. Инде әйткәнсең икән, сүзеңдә тормыйча ярамый, Әхмәт...” (5, 115), “Ир егетнең сүзе үлгәнче үзе үлсен, дигәннәр борынгылар” (5, 116) - әтисе малайга әнә шул рәвешле үгет-нәсихәтләр бирә. “Сынатмагыз, егетләр!” әсәрендә автор үзенең СССР Оборона министрлыгы архивының картотекаларында эшләвен болай сурәтли: “Күз курка, кул эшли, диләр” (4, 166). Ә “Упкыннанр кочагында” очеркында скульптор белән әңгәмәдән соң үзенең журналист буларак, газны бушка яндыруга каршы бер кәлимә сүз дә язмавын уйлап: “Авызың чалыш икән, көзгегә үпкәләмә” (III, 57) дип куя. Үлемсез Батыршин белем алу турына дусты Ваняга болай ди: “Менә мин үзем, соң булса да уң булсын дигәндәй, инә белән кое казый башларга исәплим. Безнең халык белем алуны шулай, ди”. “Таллар нигә елый” очеркы герое Әхмеров акылы җиңеләйгән хатынның дошман тукталган урынга дөрес алып бару-бармавына ышанып та бетми, ләкин бармыйча да булмый, “... нишләмәк кирәк, юрганыңа карап аягыңны суз, диләрме әле?..” (3, 144). Шул ук очеркта “Безнең халык, батыр яуда сынала дип, тикмәгә генә әйтмәгән” дигән юллар да бар. Очеркларда шулай ук “Утсыз төтен булмый дигәндәй, “мөгезле” Кадыйр үзенең элеккеге “баҗасына” юкка гына чәнечкеле сүзләр сөйләмәгәндер, күрәсең” (3, 257); “Ярый әле, иш янына куш дигәндәй, оныгы бар”, “Баламның баласы балдан татлы” дигән җөмләләрне автор хикәяләве составында очратабыз. “Гадәттә, ике көймәнең койрыгын тотып булмый, диләр” – авторның ял йорты тирәләрен җыештырып йөрүче карт Максимыч турындагы сүзләре бу. Ә Максимыч таныш герое турында сөйләгәндә мондый мәкаль-әйтемнәрне куллана: “Тамак тәмугка кертә дигәндәй, миңа да командирыма аш-су хәзерләү җиңел булмады ул чакта”, “Кала алу тел белән тегермән тарттыру гына түгел ул”, “Нишлисең, җаны теләгән – җылан ите ашаган...”. Ә очерк ахырында, герой Баталов турында ишеткәннәренә йомгак ясап, автор болай ди: “Кеше хәтере – төпсез хәзинә икән” (3, 22). “Солдат биштәре” очеркында Садыйк “Сакланганны ходай саклармын, дигән” (3, 63), дип фашистлардан саклану кирәклеген үз-үзенә әйтә. “Сөенчегә - алтын сәгать…” очеркында автор төп герой Дәгъва Вәлиев авызыннан түбәндәге мәкаль һәм әйтемнәрне әйттерә: “Башланган эш – беткән эш”, “Аттан ала да туа, кола да туа”.

Күргәнебезчә, мәкаль-әйтемнәрне Ш.Рәкыйпов күбрәк персонажлардан ишеттерә. Араларында хикәяләүче тарафыннан кулланылганнарын да очратырга була. Паремияләр, күбесенчә, ситуация билгесе буларак кулланыла. Персонажларның сөйләменә образлылык, сәнгатьлелек күпмедер дәрәҗәдә ышандыручанлык өстиләр. Ышандыручанлык дигәндә без шуны күздә тотабыз: автор үзе очеркларында кулланган мәкаль-әйтемнәрне төрле геройлар, персонажлар авызыннан әйттерә, халык теленең бер үрнәге булган сүзләрне, җөмләләрне әйтеп сөйләшкән геройның реаль тормышта булуына шик калмый. Белгәнебезчә, очерк реаль вакыйга һәм шәхесләр турында сөйли. Шулай ук Ш.Рәкыйповның әйтемнәрне еш куллануы “милли стихияне” (2; 10) ачыграк күрсәтү максатына хезмәт итә. Ш.Рәкыйпов халык иҗатын сурәтлелек тудыру нияте белән кулланучы сүз остасы буларак ачыла. Очерк жанры таләп иткәнчә, ул еш кына халык авыз иҗатының иң кыска, җитез, җыйнак, оператив жанрын – әйтемнәрне сайлап ала һәм оттырмый. Әгәр игътибар итсәк, язучы үзенең очеркларына татар халкының тапкыр сүзләрен күбесенчә җөмлә эчендә кертеп җибәрә, һәр мәкаль-әйтеменең очеркларда табигый урын алуына ирешә. Һәр әйтем очеркларда күтәрелгән идеяләрне ачык чагылдыра. 

Ш.Рәкыйпов үзенең очеркларында кайбер легендаларны да файдалана. “Таллар ник елый” очеркында аның берсе белән очрашабыз. Аны дошманны бинокльдән күзәтеп яткан Касыйм иптәшләренә талларга бәйләнешле сөйли. Легенданыж кыскача эчтәлеге түбәндәгечә: Карт кына бер урман каравылчысының бик матур кызы булган. Өйләрендә көзге-фәлән булмаганга, чәч тарар өчен кыз һаман елгага йөргән. Су асты патшасы аңа гашыйк була. Кыз, байлыкка кызыгып, суга чума. Кире кайткач, булган хәлләрне әтисенә сөйләп бирә. Кыз кияүгә чыга, ләкин су асты патшасы һаман аны тынычлыкта калдырмый. Ачуы килгән ире су патшасының башын чабып өзә, әмма үзе җир өстенә кире кайта алмый. Кыз, елый-елый, яр буенда ирен көткән, чәчләрен җил тузгыткан. Шунда җиргә тамыр җибәргән, чәчләре су өстенә иелгәннәр, һәм аннан тал үсеп чыккан. Икенче бер легенда “Ташка уелган исемнәр” очеркына килеп кергән. Аны да персонажларның берсе – Мәхмүт сөйли. Бу легенда Ай янында көянтәсен күтәреп суга килүче Зөһрә кыз турында. Ә Самара татарлары (Мәхмүт шул якныкы) аны Зөләйха турындагы легенда дип сөйлиләр. 
Ш.Рәкыйповның халык телендә сакланып калган легендаларны очеркларында яңартуы күтәрелгән проблеманы ачыграк күрсәтү максатыннан эшләнә. Ике легенда да фашизмның кешелеккә китергән авыр михнәтләрен сурәтләүгә ярдәм итә. Тал турындагы легенда юкка гына сөйләнелми, солдатларның күзләре каршы як ярдагы талга текәлә. Ул һаман да елап кемнедер көтә төсле. “Солдатларга ул, гүя, әле тылсымлы яшь хатын, әле еракта, туган җирләрдә калган гап-гади, ләкин күңелгә бик-бик якын, дөньяда иң кадерле кеше булып күренде...” (5, 137). Әгәр фашизмның афәте егетләрне туган илләреннән аермаса, мондый уйлар аларның башына килмәс иде. Автор да башка кичерешләр турында язар иде. Икенче легендадагы Зөһрә кызны елата-елата тишек кисмәккә су ташырга мәҗбүр иткән үги ана фашистларга тиңләштерелә. Шул рәвешле, Ш.Рәкыйпов очеркларында файдаланылган халык авыз иҗатының бер төре – легендалар да әдипнең әсәрдә күтәргән проблемасын үткенләндерүгә хезмәт итә. Аның халык мәкаль-әйтемнәрен, легендаларны, риваятьләрне оста файдалануы әсәр геройларының күңел байлыгын, халыкчан фикерләвен күрсәтергә ярдәм итә. Бу жанрларның зур мәгънәләрне кыска итеп бирү хасияте аеруча мөһим. Язучыны халыктан алганнарны, алмаз кебек эшкәртеп, шул ук укучыларга кире кайтаручы дип саныйбыз икән, бу Ш.Рәкыйповка да турыдан-туры кагыла. Аның әсәрләренең популярлык серләреннән берсе, һичшиксез, шунда да булса кирәк.

